
 
Pou Piblikasyon Imedya: 08/10/2025  GOUVÈNÈ KATHY HOCHUL 

 
 

GOUVÈNÈ HOCHUL ANONSE LANSMAN PWOGRAM EPAY POU RETRÈT 
SECURE CHOICE ETA NOUYÒK  

  
Pwogram nan pèmèt ak plis pase 1.5 milyon Nouyòkè ki aktyèlman san plan epay 

pou retrèt gen aksè ak epay pou retrèt yo  
  

Bay anplwayè ki elijib yo mwayen fasil pou ede anplwaye yo ekonomize pou lavni  
  

Pwogram nan pousuiv ajanda aksesibilite finansyè Gouvènè a, bay direksyon pou 
plan retrèt yo epi ede Nouyòkè yo planifye pou demen  

  
  
Gouvènè Kathy Hochul anonse jodi a lansman Pwogram Epay pou Retrèt Secure 
Choice Eta Nouyòk, yon nouvo pwogram epay pou retrèt ke Eta a ap esponsorize pou 
anplwaye nan sektè prive ki pa gen aksè ak plan retrèt nan espas travay yo. Plis pase 
50 pousan Nouyòkè k ap travay pa gen aksè ak yon plan retrèt atravè anplwayè yo — 
kounye a, pou premye fwa nan listwa Eta a, Nouyòkè sa yo pral jwenn mwayen fasil 
pou ekonomize pou lavni yo. Gouvènè Hochul kontinye mete an aplikasyon Ajanda 
aksesibilite li a, pandan l ap bay alafwa asistans finansyè dirèk pou jodi a, e kounye a 
ak pwogram Secure Choice, ede rezidan Nouyòkè yo planifye pou demen.  
  
"Avèk lansman Pwogram Epay pou Retrèt Secure Choice Eta Nouyòk, n ap elaji aksè 
ak epay pou retrèt e pèmèt Nouyòkè yo envesti alavni," Gouvènè Hochul te deklare. 
"Pwogram nan bay anplwaye yo lòt zouti pou bati yon sekirite finansyè alontèm epi 
planifye pou yon retrèt diy."  
  
Pwogram Secure Choice Nouyòk la gratis epi fasil pou anplwayè yo, e pèmèt anplwaye 
yo ekonomize otomatikman atravè retrè sou salè yo nan kont pou retrèt endividyèl Roth 
(Individual Retirement Accounts, IRA) pòtab yo posede ak konsève.  
  
Aprè yon pwogram pilòt ki reyisi, anplwayè yo nan Nouyòk ki gen dis anplwaye oswa 
plis e ki pa ko ofri yon plan retrèt ki kalifye, ap kapab kounya bay anplwaye yo opòtinite 
pou ekonomize pou retrèt nan travay.  
  
Komisè pa Enterim Depatman Fiskalite ak Finans (Department of Taxation and 
Finance) Eta Nouyòk, Amanda Hiller te deklare, "Pwogram Secure Choice Nouyòk la 
bay travayè nan Eta Nouyòk yon mwayen senp pou ekonomize pou retrèt chak fwa yo 



resevwa salè yo. Lè epay la vin otomatik, pwogram nan ede plis Nouyòkè pran kontwòl 
avni finansyè yo."  
  
Senatè Eta Jessica Ramos te deklare, "Lansman Pwogram Epay Secure Choice NYS 
la make yon gwo etap nan angajman nou pou sekirite finansyè tout Nouyòkè yo. 
Pandan twò lontan, plizyè travayè, sitou nan ti antrepriz yo, pa t gen aksè pou konstwi 
yon retrèt estab. Pwogram sa a chanje sa, e mwen remèsye Gouvènè Hochul dèske li 
mete sa kòm yon pati nan ajanda li."  
  
Manm Asanble Al Stirpe te deklare, "Mwen enpasyan pou m wè Pwogram Epay 
Secure Choice Nouyòk la finalman lanse, soti nan lide rive nan aplikasyon. Lè n fasilite 
epay pou retrèt pou anplwaye ak moun kap travay pou kont yo, e fasilite pwosesis pou 
anplwayè yo, pworam Secure Choice Nouyòk la bay opòtinite pou travayè ki pa t kouvri 
avan yo pou patisipe nan epay alontèm pou lavni. Avèk plis pase mwatye nan Nouyòkè 
yo ki pa gen aksè ak yon plan retrèt esponnsorize atravè anplwayè yo, e plizyè santèn 
milye travayè atravè Eta a, pwogram sa a ranpli yon vid enpòtan e bay asistans 
finansyè ki aksesib. Sekirite ekonomik ak kapasite pou fini yon karyè ki mande anpil efò 
nan diyite, pa privilèj, se dwa chak moun kap travay merite."  
  
Manm Asanble Rebecca A. Seawright, te deklare, "Kòm Prezidan Komite Asanble 
sou Granmoun Aje, mwen felisite Gouvènè Hochul pou lansman Pwogram Epay Secure 
Choice, ki ofri Nouyòkè k ap travay yon mwayen senp e fyab pou planifye avni finansyè 
yo. Twòp granmoun aje ap fè fas ak ensekirite ekonomik nan retrèt yo paske yo pa t 
gen aksè ak opsyon epay pandan ane y ap travay yo. Pwogram sa a ap pèmèt 
anplwaye yo devlope estabilite ak endepandans, e asire ke chak Nouyòkè gen opòtinite 
pou vyeyi nan diyite ak lapè nan lespri."  
  
Manm Konsèy Yusuf Salaam te deklare, "Mwen vle remèsye Gouvènè Hochul pou 
lidèchip kontinyèl li nan avansman Ajanda Aksesibilite Finansyè, e pou lansman 
Pwogram Epay Secure Choice Eta Nouyòk la. Inisyativ sa a se yon chanjman kapital 
pou plis pase mwatye Nouyòkè k ap travay ki pa t gen aksè ak plan retrèt. Lè li bay 
travayè yo mwayen senp ak otomatik pou ekonomize pou lavni, Gouvènè a ap ede 
asire plis Nouyòkè, enkli sila yo k ap viv isit la nan kominote nou an, ka espere yon 
retrèt ki pi an sekirite ak pi diy."  
  
Pwogram Secure Choice Nouyòk la ap enfòme anplwayè ki oblije fasilite pwogram nan 
e ba yo detay pou enskripsyon. Si w se yon anplwayè ki elijib, ou ka enskri tou jodi a e 
vizite www.NewYorkSecureChoice.com.  

